
	I. Appellationi de rebus modicis factae, quae scilicet infra summam viginti marcarum subsistunt, non est deferendum; sed vt intra fines iudices qui suspicione careant, eligat, appellans est cogendus: a quibus si quis partium crediderit appellandum, ad archiepiscopum vel primatem vocem appellationis emittat.

	II. Literae a tribus mensibus ante obitum delegantis impetratae, eumdem debent tempore successoris sortiri effectum, quem, si adhuc ille viueret, habere debuissent.

	III. Si literae in narratione facti non in suspecto loco fuerint abrasae, non debent propter hoc falsae iudicari. Si vero de appellatione inhibita in prioribus, in posterioribus non sit mentio facta, posteriores in irritum sunt reuocandae.

	IV. Si mulier a consanguineo viri sui fuerit polluta, & veneficum periculum & alias vitae insidias viro machinata, potest inter eos diuortii sententia promulgari, ita vt vir ea mortua licentiam habeat aliam ducendi in vxorem. Ipsa vero sine spe coniugii perpetuo remanebit.

	V. Si qui pro euacuando mandato apostolico ante citationem appellauerint, aut alios in posseßionem rei litigiosae induxerint, vel se malitiose subtraxerint, non est eorum appellationi deferendum: sed illi qui in posseßione sunt, licet in rescripto non comprehendantur, auctoritate eius conueniri possunt.

	VI. Qui in aegritudine ad loca religiosa se transtulerint, si in ipsa aegritudine decesserint, cogi possunt & debent, vt personis vel ecclesiis, a quibus pabulum receperunt salutis, canonicam relinquant portionem.

	VII. Super re sacra & litigiosa transigi non potest. Alias autem litigantes amicabiliter componere possunt.

	VIII. Iudex delegatus tam ordinarium quam alium ad efficiendum id quod mandat, cogere potest: & si obedire noluerit, eum poterit punire.

	IX. Spontaneae abiurationis exceptio sine causae cognitione non est admittena: & probatio spontaneam negantis renuntiationem, est recipienda.

	X. Si sacerdos occulte aliquos coniunxerit, ab officio triennio suspendi debet, quoniam non sunt occulte matrimonia contrahenda.

	XI. Si in executione mandati fraus interuenerit, non potest executor de toto negotio cognoscere: sed debet incidens quaestio ad sedem apostolicam referre.

	XII. Clericus a laico praesentatus, si ab episcopo non fuerit institutus, & appellauerit; licet alius postmodum intrusus fuerit, ab ecclesia debet amoueri, & alius institui.

	XIII. Si causa, appellatione remota, si commissa, & altera pars appellauerit, non est appellationi deferendum, nisi appellans ante citationem iter arripuerit ad sedem apostolicam veniendi. Item, si iudex super suggestum falsi probationes audire noluerit, appellans audietur. Item ab vno iudicum appellatione remota, in causa procedi non potest, nisi hoc in literis specialiter contineatur.

	XIV. Quod nullus ad ecclesiastica beneficia est admittendus, nisi sit electus, & quod filii personarum citra sacros ordines constitutarum, parentibus in ecclesiasticis succedere possunt, si tamen merita suffragantur.

	XV. Monachi Cisterciensis ordinis non debent villas, molendina, ecclesias, altaria poßidere, fidelitates & hominia suscipere, rusticos & tributarios tenere, nec operam adhibere, vt termini posseßionum eorum dilatentur.

	XVI. Qui praestito iuramento iudicio sisti beneficium absolutionis obtinuit, nisi infra annum appellationem fuerit prosecutus, in pristinam potest sententiam detrudi, & non obstante apostolico iudicio, ecclesiae stare compelli.

	XVII. Variantis verbum, testimonium reprobatur.

	XIX. Is qui praesidet, potest votum dispensare.

